BYBELSTUDIE:HANDELINGE

Dissipels maak Dissipels Week  5
5. Hand.6:1-8:3 GROTER PROBLEME STEEK KOP UIT !!!!! 
5.1 Inleidend

Die apostels het tenspyte van die dragslae wat hulle op die lyfgeloop het,en verbied was om verder in die Naam van Jesus te praat,daarmee volgehou. Hulle het in die tempel daarmee voortgegaan,asook in die woonhuise waar die gemeente gereeld bymekaar gekom het.

Die Bybelstudiegroepe/omgeegroepe wat by huise bymekaar kom,is dus nie ‘n nuwe ding wat eers in ons tyd kop uit gesteek het nie. Dit is nie ‘n nuwe gedagte nie.

Die apostels was verplig om die mense by die huise te onderrig,aangesien hulle baie beperk was om die boodskap in die tempel en sinagoges te verkondig. Daardie Bybelstudiegroepe het dus in die behoeftes van die gelowiges voorsien,en terselfdertyd gedien om nuwe mense aan die Christelike geloof voor te stel.

Namate die vervolging toegeneem het,het hierdie byeenkomste by die huise van gelowiges al hoe belangriker geword,omdat dit die belangrikste manier was waarop die Woord oorgedra kon word. Die Evangelie word nie deur teenstand en swaarkry onder gekry nie. Die ware lig kan nooit deur die donkerste duisternis uitgedoof word nie. Daarvoor sorg God self. Hy werk met Sy Gees in die harte van Sy kinders sodat hulle voort kan gaan om met vrymoedigheid oor Hom te kan praat. 
5.2 Probleme is daar om opgelos te word. (Hand.6:1- 7)
Selfs die beste planne en vooruitsigte het maar hulle kwota probleme. Die Jerusalemgemeente was geen uitsondering nie. Soos wat die gemeenskap van gelowiges gegroei het,het daar sekere uitdagings in hulle midde ontwikkel. Daar het interne probleme ontstaan,wat deur kulturele en taal verskille veroorsaak is. Die Joodse Christene het Aramees,’n Semitiese taal gepraat. Die Griekssprekende Christene was waarskynlik Jode van ander lande af wat met pinkster en daarna tot bekering gekom het. 
Ons moet onthou dat in die tyd van die Nuwe Testament,die Jode wyd verspreid oor die Romeinse wêreld gewoon het. Die grootste deel van die destydse wêreld het Grieks
gepraat. Dit was die lingua franca,die groot wêreldtaal van daardie tyd. Baie Jode,selfs binne die grense van Palistina,het ook Grieks gepraat. As gevolg hiervan is die Ou Testament in Grieks vertaal (die Septuaginta) sodat die Jode reg oor die Romeinse wêreld en ook in Palestina die Woord van God darem kon lees en verstaan.
Teenoor hierdie Griekssprekende Jode was daar in Palestina ‘n groot groep Jode wat steeds Aramees gepraat het. Die Jode was dus in twee kampe verdeel,die nasionalistiese Jode wat geweier het om Grieks te praat of om die Griekse kulturele gebruike na te volg,en die meer akkommoderende Jode wat voorstanders was van die Griekse taal en kultuur. Hierdie stryd onder die Jode het selfs daartoe gelei dat verskillende sinagoges vir Griekssprekende en Arameessprekende Jode ingerig is (6:9;24:12)

Beide hierdie groepe het hulle by die Jerusalemgemeente aangesluit,maar kort voor lank het die Griekssprekende deel van die gemeente gevoel dat die weduwees uit hulle geledere afgeskeep word met die daaglikse hulp aan die armes.

Die eerste groot uitdaging wat in hulle midde kop uit gesteek het was dus dat een groep die behoefte aan beter versorging gehad het,en iemand wat bereid sou wees om te dien. 
Die lewe gaan egter nie oor hoeveel probleme ons het nie,maar hoe ons dit oplos. Dit is presies wat die apostels gedoen het. Onthou hulle het geen model gehad waarvolgens hulle die gemeente kon bestuur nie,en het besluit om saam te werk om die uitdaging aan te spreek. Die apostels het besef dat hierdie probleem die gemeente in twee kon skeur. Daarom het hulle ‘n gemeentevergadering belê waarop besluit is om sewe manne aan te wys om te help met die versorging van armes in hulle midde.

Sommige mense dink dat ons hier te make het met die aanstelling van diakens. Dit is nie heeltemal korrek nie. Hierdie sewe manne word slegs aangestel om ‘n spesifieke probleem in die Jerusalemgemeente aan te spreek. Uit Hand. 6-9 weet ons ook dat hulle werk ook nie net tot die “tafeldiens” beperk was nie. Stefanus en Filippus het byvoorbeeld ook kragtig gepreek en wonders gedoen. Wat ons wel hier het is die “kiem” van wat in die vroeë kerk tot die diakenamp ontwikkel het.

Ons tref in Hand.6:1-7 ‘n paar baie belangrike riglyne wat vandag nog geldig is vir die aanstelling van persone vir diens in die kerk . 

· Persone moet uit die plaaslike gemeente gekies word om amptelik in die gemeente se geestelike behoeftes te voorsien.
· Diegene wat aangewys word,moet aan bepaalde geestelike vereistes voldoen. Hulle moet ook oor die nodige geestelike gawes beskik om hulle taak uit te voer. 

· Hierdie mense moet in die teenwoordigheid van die gemeente vir hulle taak aangewys word. Hier moet hulle in gebed aan God opgedra en afgesonder word vir hulle taak.     

Hierdie gemeentelike “probleme”,soos die verwaarlosing van die Griekssprekende weduwees,het die gemeente gladnie van stryk gebring nie. Hulle het dit eenvoudig opgelos en verder op hulle hooftaak gefokus. Ons moet daarom ‘n belangrike les hieruit neem. Doen iets konkreets aan probleme wat in die gemeente opduik en wat deur satan gebruik word om ons fokus te laat verloor op ons hooftaak nl. die verspreiding van die “Goeie Nuus”.
Skep nuwe strukture,stel nuwe dienste in,ontgin nuwe moontlikhede – doen net iets!!.

Moenie passief wees en verstrengel raak in uitdagings nie. Die Heilige Gees wil ons juis lei om Sy kerk tot vernuwing te bring. Dit is juis die Heilige Gees wat ons wysheid en insig gee om die “regte dinge” te doen wanneer die kerk deur ‘n krisis gaan. En onthou Hy gebruik ook vir jou in hierdie proses,deurdat Hy ook aan jou die nodige wysheid en gawes skenk om Sy werk te doen.

5.3 Teenstand teen die Evangelie neem toe. (Hand.6:8-15)
Stefanus,die leier van die sewetal,het sommer baie vinnig die oog in Jerusalem gevang. Hy het nie alleen groot wonderwerke gedoen nie,maar hy het ook omstrede dinge oor die tempel die heiligste plek op aarde vir die Jode ,gesê.

Stefanus het geweet dat Jesus groter is as die tempel. Die ware God van hemel en aarde bly nie in ‘n handgemaakte tempel nie. Nee,deur Sy Gees woon Hy in Sy kerk en ons as gelowiges is Sy lewende tempel (vgl.1 Kor.3:16;6:19)

Hy het veral die Grieksprekende Jode die harnas in gejaag (7:9). Hulle was vroeër slawe,maar is intussen deur die Romeine vrygelaat. Volgens Lukas was hierdie groep se lede afkomstig uit verskillende landstreke. Hulle het as gesinne in ‘n eie sinagoge genaamd “die sinagoge van die vrygelate slawe” byeengekom.
Tussen hulle en Stefanus is daar lang uitgerekte debatte gevoer oor die evangelie. In hierdie proses het hulle probeer om vir Stefanus in die openbaar verkeerd te bewys.

Hulle pogings het egter skipbreuk gely,aangesien Stefanus se wysheid,asook die krag van die Gees wat by hom was,een te veel vir hulle was (7:10). Uit pure frustrasie het hulle hom toe beskuldig dat hy Moses en God belaster (7:11). Volgens hulle het Stefanus die geldigheid van die wet van Moses in twyfel getrek. Daarmee saam het hulle hom beskuldig dat hy die hart van hulle godsdiens,naamlik die tempel,se gesag ondermyn.
Di het nie veel oortuiging gekos om die inwoners en die godsdienstige leiers van Jerusalem teen Stefanus aan te hits nie. Daar was in die “Jerusalem Times” sekerlik ‘n hoofberig of twee,oor hierdie man wat dit waag om hul twee heiligste simbole,naamlik die tempel en die wet van Moses,te beledig (7:48). Op grond hiervan is hy summier voor die Joodse Raad gedaag en net soos Jesus vroeër (Mark.14:55_59),vals bekuldig van lasterlike uitsprake. Hy moes aanhoor dat hy sou gesê het dat Jesus die tempel sal afbreek en al Moses se voorskrifte tot niet sal maak (7:14). Hierdie aanklag is natuurlik ook vroeër teen Jesus self geopper (Mark.14:58).
As gevolg van hierdie beskuldigings teen hom,is Stefanus maar stief deur die Joodse Raad ontvang. Hulle het hom vyandig aangekyk terwyl al die aanklagte teen hom ingebring is (7:15). Hyself was egter kalm. Trouens,sy gesig het gegloei soos dié van ‘n engel. Dit was die bewys dat God by hom was. 

5.4 Stefanus draai nie doekies om nie. (Hand.7: 1-53)

Op die vraag deur die hoëpriester aan Stefanus of die aantygings teen hom waar is,gryp hy die geleentheid aan om sy saak behoorlik te stel. Hy draai nie doekies om nie en gee ‘n aangrypende oorsig oor God se betrokkenheid by Israel deur die loop van die geskiedenis. Dit is opvallend dat die meeste toesprake in Handelinge by die verlede,by die lang geskiedenis van God se bemoeienis met Sy volk,aansluit. Lukas wil hierdeur wys hoedat God se groot plan vir Sy volk uiteindelik in die lyding,sterwe en opstanding van Jesus waar geword het. Mense in die Bybelse tyd het meestal hul huidige omstandighede vanuit die verlede probeer verstaan en verklaar. Anders as die meeste moderne mense wat as’t ware met hul rug gekeer op die verlede na die toekoms toe leef,het die mense van destyds net met hulle rug op die toekoms en hulle gesig na die verlede toe gedraai,die toekoms “agteruit” binnegestap.
In sy toespraak oor die geskiedenis van Israel sluit Stefanus by die volgende temas aan:

· God se beloftes aan Abraham (7:2-8)

· Die geskiedenis van Josef (7:9-16)

· Die roeping en optrede van Moses (7:17-43)

· Die bou van ‘n heiligdom vir God (7:44-50)

· ‘n Verwyt aan die Joodse Raad omdat hulle Jesus vermoor het (7:44-50)

Hy sê vir hulle duidelik dat Israel nie alleen die rug vir hul groot profeet en leier,Moses,se boodskap gedraai het nie,maar uiteindelik ook vir Jesus. Trouens,dit blyk dat Israel telkens die leiers wat God oor hulle aangestel het,in die steek gelaat het.

So is Josef bv.deur sy eie broers uitverkoop (7:9),terwyl die volk nie net aan Moses ongehoorsaam was nie (7:39),maar ook hulle profete links en regs vervolg en doodgemaak het (7:52). Daarom is dit ook nie vir Stefanus vreemd dat hulle uiteindelik ook vir Jesus verwerp het nie (7:52-53). Al sê hulle dus dat hulle God se volk is,het hulle nie ‘n goeie “track record” nie.
Stefanus vertel vir die Joodse Raad van God se reddingsaksie wat veral momentum gekry het met die roeping van Abraham. Hy sou ‘n sleutelspeler in God se raadsplan wees en het later die hoof van die nuwe verbondsvolk van die Here geword.

Krisisse kon ook nie God se verlossingsaksie kelder nie. Toe Josef as ‘n gevangene na Egipte geneem is,het God ingegryp deur hom tot hoof van die koninklike hof te verhef.

So het God gesorg dat daar kos en lewensmiddele vir Jakob en die res van sy familie sou wees.Op hierdie wyse het God die voortgang van Sy genadeplan verseker wat uiteindelik die hele wêreld sou bereik.

Nog ‘n sleutelspeler in God se plan was Moses aan wie die Here by die brandende doringbos verskyn het. Daar het Hy vir Moses gesê dat Hy die God van Abraham,Isak en Jakob is wat hom aangestel het om die volk uit Egipte te lei. Vir ‘n volle veertig jaar lank het Moses toe met groot gesag die Here se wil aan die volk bekend gemaak.

Stefanus wys die Joodse Raad ook daarop dat hulle God verkeerd dien deur die tempel tot iets buitengewoons te verhef. Om God te dien gaan volgens hom nie daaroor dat ‘n mens al wat kultiese gebruik en ritueel is,nakom nie. God is immers nie van ons selfgemaakte rituele,heilige feeste of godsdienstige geboue afhanklik nie. Daarvoor is Hy te groot. Godsdiens gaan eerder daaroor dat ‘n mens gehoorsaam is aan Sy profete,en aan Jesus,die Gestuurde van God.
God se groot reddingsverhaal kom eintlik al van die dae van Adam en Eva af. En al die tyd het dit duideliker geword dat God een groot doel voor oë het: om soveel mense as moontlik by Sy groot feesmaal te versamel. Daarvan getuig Stefanus. God het hom op ‘n besondere manier gebruik en vandag maak Hy staat op jou!!!
5.5 Hy betaal die hoogste prys daarvoor. (Hand.7:54-8:3)

Toe die Joodse Raad al hierdie dinge hoor,het hulle van woede op hulle tande gekners. Hyself het dit nie eers agtergekom nie. Op hierdie oomblik was die krag van die Heilige Gees so sterk by hom teenwoordig,dat hy tot in die hemel kon sien. Wat ‘n belewenis moes dit nie vir hom gewees het nie. In een oogwink het hy die grens tussen hemel en aarde oorgesteek en die heerlikheid van God met sy eie twee oë gesien. “ Kyk,”het hy gesê,”ek sien die hemel geopen en die Seun van die mens wat aan die regterhand van God staan.”(7:56). Dit is terloops die enigste teks in die Nuwe Testament waar iemand anders na Jesus verwys as “Seun van die mens”. Volgens die Evangelies het Jesus dikwels só na homself verwys. Dit was nou net een te veel vir die Raad. Hulle kon dit nie meer vat nie en het op Stefanus afgestorm,hom gegryp en uit die stad gesleep.
Wat Stefanus nie geweet het nie is dat sy sterfdag ophande was. Hy sou nie so bevoorreg wees om ‘n vredevolle sterfbed te hê nie,maar hy sou op die wreedste manier denkbaar aan sy einde kom. In opdrag van die Joodse Raad sou die mense hom met klippe doodgooi. Hy het die hoogste prys betaal omdat hy nie anders kon as om van Jesus te getuig nie.
Hoekom was die Joodse Raad so kwaad vir Stefanus?

Sy uitsprake oor die tempel en oor die Joodse Raad se optrede jeens Jesus het hulle ernstig ontstig. Volgens Stefanus moes hulle God nie in die tempel gaan soek nie. Dit was maar net nog ‘n gebou van hout en klip. God bly by Sy kerk deur Sy Gees,maar Hy bly ook in die hemel. Hy is so groot en heilig dat die hoogste hemele nie eens geskik is as woonplek vir Hom nie.

Vir die Joodse Raad het dit egter net te veel geword toe hulle vir ‘n derde keer uit die geledere van die Jerusalemgemeente as moordenaars beskuldig is.

Dit was die laaste strooi en hulle het absoluut in woede uitgebars.

Midde in hierdie chaos het Stefanus ook nog vir Jesus aan God se regterhand gesien en toe hy dit vir hulle sê,het hulle hom daar en dan gestenig. Ek glo Stefanus het in vrede gesterf. Hy het immers sy eindbestemming duidelik voor sy oë gesien; daarom kon hy homself onvoorwaardelik in Jesus se arms toevertrou. Om die waarheid te sê was hy so tevrede om te gaan dat hy selfs vir Jesus vir hierdie heel laaste tree van sy aardse lewe kon vra om tog sy teregstellers te vergewe.
Na Stefanus se dood het die owerhede die kans met albei hande aangegryp om van die Christene in Jerusalem ontslae te raak,veral van die Griekssprekende gedeelte van die kerk(6:1),wat baie krities jeens die tempel gestaan het.

Daarom het hulle met ‘n wrede vervolging teen die Christene begin. 

Saulus,een van die latere hooffigure in Handelinge,was een van die voorbokke (8:3).

As gevolg van hierdie vervolginghet baie gelowiges uit Jerusalem gevlug na ander dele van Judea en Samaria. So het die tweede fase van Christus se vroeëre belofte in 1:8 in vervulling gegaan.

Wat ‘n genade om soos Stefanus te sterf – met vrede in jou hart en vergifnis op jou lippe.
Jy en ek kan dit ook doen,want ons dien dieselfde Here as hy. As ons uit die Here se hand leef sal Hy vir die res sorg. Daarom moet ons elke dag lewe asof ons vir Jesus aan God se regterhand sien staan!!!!!

OMDAT EK DIE GENADE ONTVANG HET OM VIR CHRISTUS TE LEWE SAL DAAR EENDAG GENOEG GENADE WEES OM IN SY NAAM NA MY EWIGE ADRES TE VERHUIS.

GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope week se laagtepunte en hoogtepunte.

3. Gebed: Doen voorbidding vir mekaar en die gemeente.
4. Lees die groepsooreenkoms hardop.

 5. Woord: 

Handelinge 6:1-8:3
5.1 Wat veroorsaak spanning en verskil van mening in die kerk vandag? 
5.2 Wat is moontlike oplossings vir dié uitdagings vir die kerk vandag?

5.3 Sit ‘n paar minute stil en dink tot op watter punt sal jy gaan vir jou geloof,veral in die lig van Stefanus en ander martelare se gru dood deur die eeue vir hulle geloof. Julle hoef dit nie met mekaar te deel nie.
5.4 Deel met mekaar verhale van waar jy tog opgestaan het vir jou geloof in Christus, en moontlik iets prys moes gee. Hoe het dit gevoel?
5.5 Watse slinkse maniere word vandag deur die satan gebruik om ons fokus te laat verloor op ons getuienis taak? 
6.Gebed:  Gee geleentheid vir gebed. Bid dat ons fokus sal behou met ons opdrag as vissers van mense.
7.Maak die tyd en plek van volgende week se byeenkoms vas.

